
MAPHUNZIRO OYAMBA A BAIBULO

PHUNZIRO LACHIKHUMI

MOYO WA CHIGONJETSO WA MKRISTU
KODI MUNGAKHALE NDI MOYO WA CHIGONJETSO WA MKRISTU?
Baibulo limati mu 1 Akorinto 15:57, “Koma ayamikike Mulungu, amene atipatsa ife chigonjetso mwa Ambuye wathu Yesu Kristu.”  Ndime yino ndi yomveka yoti munthu ali yense akhoza kukhala ndi chigonjetso.  Koma kumbukira, nthawi ili yonse timakambirana za chigonjetso, ndi kutanthauza kuti nkhondo iliponso!  Ngati ndiwe wopulumutsidwa, kutanthauza kuti unapatsidwa chigonjetso pa mavuto ako osatha, monga kupita nyanja ya moto.  Usadandaule za kulipira machimo ako m’nyanja ya moto, chifukwa Yesu anapanga malipiro kale m’malo mwako.  Yesu anamenya nkhondo chifukwa cha miyoyo yathu pamene anapachikidwa pamtanda pa Kalvari. Kenaka Yesu anaukanso kwa akufa chifukwa anagonjetsa uchimo ndi imfa. (1 Yohane 3:8, 1 Akorinto 15:55)  Pamene unalandira Yesu Kristu, unapatsidwa chigonjetso chimenechi cha pa mavuto ako osatha. 

Ngakhale uli ndi chigonjetso cha pa mavuto ako osatha, ukufunikabe kukhala ndi chigonjetso m’moyo wako wachiKristu tsiku lili lonse.  Adani sangathe kuononga moyo wako (soul), chifukwa chake akufuna kuononga mayendedwe, makhalidwe, umboni, ndi kuyenda kwako ndi Ambuye.  Chifukwa ndiwe wopulumutsidwa, udzakumana ndi nkhondo zosiyana-siyana tsiku lili lonse.  Ungakhale ndi moyo wa chigonjetso ndithu, koma osati chifukwa cha mphamvu ndi nzeru zako, koma chigonetsocho chidzafuma kwa Mulungu yekha.  Mu phunziro lino, tisanthula m’mene ungagonjetsere uchimo ndi mayesero zimene zimachitika tsiku ndi tsiku.

KODI MDANI NDI NDANI?

Munthu ali yense asanamenye nkhondo, ayenera kudziwa mdani ndi ndani.  M’moyo wachiKristu, wopulumutsidwa amamenyana ndi ndani?  Ngati mwana wa Mulungu, uli ndi adani atatu amene adzapanga nkhondo nawe m’njira yotheka ili yonse.  Adani atatu awa ndi dziko lapansi, thupi, ndi mdierekezi.  Ungaone adani atatuwa mu Yakobo 3:15.  Baibulo limati apo, “Nzeru iyi, sindiyo yotsika kumwamba, komatu ili ya padziko, ya chifuniro cha chibadwidwe, ya ziwanda.”  Nthawi zambiri, adani atatuwa amagwira ntchito pamodzi kuti aononge mayendedwe a Mkristu.  Koma ngakhale angagwire ntchito pamodzi, usakaike kuti atatuwo ndi osiyana ndithu.  

DZIKO LAPANSI

Paulo anati mu Agalatiya 1:3-4, “Chisomo kwa inu, ndi mtendere wa kwa Mulungu Atate, ndi Ambuye wathu Yesu Kristu, amene anadzipereka yekha chifukwa cha machimo athu, kuti akatilanditse ife m’nyengo ya pansi pano yino yoipa, monga mwa chifuniro cha Mulungu ndi Atate wathu.”  Poyamba ndikamba za mdani wathu, dziko lino lapansi.  Momveka, pamene Paulo akulankhula za dziko lapansi loipa, sakulankhula za pfumbi, mitengo, udzu, zina zotero.  Paulo akakamba za dziko lapansi loipa, akufotokoza za miyambo ndi makhalidwe zake.  Ungnene kuti Paulo akutanthauza njira zimene dziko lapansi limachita zinthu.  Paulo anati mu Akolose 2:8, “Penyani kuti pasakhale wina wakulanda inu ngati chuma, mwa kukonda nzeru kwake, ndi chinyengo chopanda pace, potsata mwambo wa anthu, potsata zoyamba za dziko lapansi, osati potsata Kristu.”  Pali zoyamba zimene dziko lapansi limakufuna iwe kuphunzira kuti udzafanana nalo. (Aroma 12:2)  Izi ndi zina za zinthu zimene dziko lapansi limafuna kukuphunzitsa iwe:

1) Kuchimwa pang’ono sikumapweteka chili chonse.

2) Timadziwa pamene tiyenera kuleka zochimwa.

3) Munthu ali yense akuchita chonchi.

4) Tinkachita chonchi nthawi zonse. (monga miyambo)

5) Uyenera kulandira ndalama.

6) Kodi chobvuta ndi chiyani ndi chimenechi?

Ngati unapulumutsidwa, usaganize monga zimenezo.  Umu ndi momwe dziko lapansi limaganizira ndi momwe limachitira zinthu.  Dziko lapansi limafuna iwe kufanana nawo, kubvomera njira zawo, kulowa m’machimo awo, ndiponso safuna iwe kuwadzudzula iwo pakunena kuti ndiwo oipa.  Chinthu chimene dziko lapansi limakonda kugwilitsa ntchito nthawi zonse ndi kukakamiza.  Dziko lapansi limapangitsa anthu kuganiza kuti ngati samafanana nalo, ndi kuti akulakwa.  Koma Baibulo limati mu Aroma 12:2, “Ndipo musafanizidwe ndi makhalidwe a pansi pano: koma mukhale osandulika, mwa kukonzanso kwa mtima wanu…”  Ngati uli wosandulika, kutanthauza kuti suli wofanana ndi dziko lapansi pochita zinthu.  Langizo limeneli likuthandize iwe pamene ukuyesa kupewa makhalidwe a dziko lapansi.  Peza njira imene dziko lapansi likupita, kenaka pita njira yosiana.  Chinthu chili chonse chimene dziko lapansi lichichita, ngati uchita mosiyana, nthawi zambiri upanga chisankho choongoka.  Mu nthawi yako ya iwe wekha, uwerenge ndi kusanthula mavesi amenewa.  Yohane 1:10, 7:7, 8:23, 15:18-25, 17:14, 1 Akorinto 1:20-21, 2:6, 3:18-19, Agalatiya 6:14, Aefeso 2:2-3, 6:12, 2 Timoteo 4:10, Yakobo 1:27, 4:4, 2 Petro 1:4, 1 Yohane 2:15-17, 3:1, 3:13, 4:4, 5:4, ndi 5:19.
THUPI

Paulo ananena mu Aroma 7:18, “Pakuti ndidziwa kuti m’kati mwanga, ndiko m’thupi langa, simukhala chinthu chabwino…”  Mdani uyu adzakhala nafe kufikira imfa yathu. Mu mutu womwewo, Paulo anati, “Munthu wosauka ine; adzandilanditsa ndani m’thupi la imfa iyi? (Aroma 7:24) Tsiku lili lonse wopulumutsidwa ali yense ayenera kulimbana ndi thupi lake.  Paulo anafotokoza kulimbana kumeneku mu Agalatiya 5:17.  Apo anati, “Pakuti thupi lilakalaka potsutsana naye Mzimu, ndi Mzimu potsutsana nalo thupi; pakuti izi sizilingana; kuti zimene muzifuna musazichite.”  Kapena ukulingalira za chifukwa chimene thupi ndi mdani wamphamvu.  Ukufunika kukumbukira chimene chimakhala m’kati mwa thupi lako.  M’kati mwa thupi lako muli uchimo.  Chibadwidwe cha uchimo ndi chifukwa chimene Yesu anayenera kumwalira.  Ngati uchimo wako unakhoza kupha Mlengi wa zonse, Yesu Kristu, ndi kuti ifenso tingavutidwe kwambiri ndi uchimo womwewo.  

Thupi limakhala ndi zolinga zitatu.  Zolinga zitatuzo ndi kusamalira moyo, kuchurukitsa, ndi kudzikondweretsa lokha.  Ndifuna kufotokoza pang’ono za zinthu zitatuzi.  

Umadziwa kuti munthu ali yense amafuna kukhala ndi moyo.  Ndi chinthu chachilendo ngati munthu wina akufuna kudzipha yekha.  Choncho, thupi lako lidzapanga chili chonse choti likhale ndi moyo.  Ngati uli ndi njala, udzidyetsa wekha.  Ngati watopa, ugona tulo.  Ngati wadwala, upita ku chipatala ndipo utenga mankhwala ena.  Chimenech ndi mbali ya chibadwidwe chathu.  Sukuchimwa pakusamalira zofunikira za moyo wa tsiku lili lonse.  

Pachiwiri, ndi chibadwidwe choti wina afuna kuchurukitsa.  Mu mau omveka, ndinganene kuti chinthuchi ndi chilakolako chakupanga chiwerewere.  Wokwatira ali yense ali ndi chilakolako chakutenga nthawi ndi mkazi wake.  Pakucheza m’menemo, kubala kumachitika.  

Pachitatu, matupi athu amafuna kudzikondweretsa okha.  Chimenechi chimatanthauza kuti umafuna kukhala womasuka.  Ngati umakonda shuga m’tiyi wako, udzafuna tiyi ndi shuga m’malo mwa tiyi wopanda shuga.  Ngati uli ndi chisankho pakati pa kukhala pa mpando kapena kukhala pansi pa nthaka, usankha kukhala pa mpando.  Chifukwa chiyani?  Chifukwa thupi lako limafuna kukhala lomasuka ndi lokondweretsedwa nthawi zonse ndi zinthu zokoma ndi zabwino.  

Zonsezi zimachitika mwa chibadwidwe.  Mavuto adzabwera ngati sungathe kuletsa (kapena kulamulira) zimenezo.  Mkristu akhulupirire Mulungu kusamala moyo wake, osati kukhulupirira mphamvu yake ya iye yekha.  Chilakolako chako chakupanga chiwerewere chiyenera kukhutitsidwa m’kati mwa pogona pa ukwati (Ahebri 13:4). Ngati sumadziletsa wekha m’menemo, thupi lako lidzaphuntwitsa iwe m’machimo ena, makamaka chigololo.  Palibe choipa ndi kukhala womasuka, koma pamene thupi lako limafuna kungokhala ndi kupumula m’malo mwa kugwira ntchito ya Ambuye mochirimika, likulepheretsa iwe ndithu.  

Pali zitsanzo zambiri za zolinga zitatuzo. Kapena m’moyo mwako, unkazindikira kale.  Komanso ndifuna kusonyeza kuti zilakolako zomwezi zingapezekenso mu ziweto!  Thupi ndi thupi, kaya galu, kaya mbuzi, ngakhale munthu.  Tsono, ngati munthu sadzaphunzira m’mene angagonjetsere thupi lake, ndi kuti afanizidwa ndi chirombo. (Masalmo 49:12,20) Uzindikire kuti thupi lako limafuna kudziyika lokha patsogolo pa china chili chonse m’zochitika zonse.  Chofunikira choyamba cha thupi lako ndi kudzisamala lokha.  Ngati Mkristu, chofunikira chako chikhale Yesu Kristu, kenaka anthu ena, ndipo pomaliza udziganizira wekha. Chonde, tenga nthawi yakusanthula mavesi amenewa m’nthawi yako.  Aroma 6:19, 7:5-6, 7:25, 8:1-13, 9:8, 13:14, 1 Akorinto 1:29, 2 Akorinto 7:1, 10:3, Agalatiya 5:16-21, 5:24, 6:7-8, Aefeso 2:3, Afilipi 3:3, 1 Petro 1:24, 2:11, 4:1-2, 2 Petro 2:10, Yuda 23.

MDIEREKEZI

Petro anatichenjeza mu 1 Petro 5:8, “Khalani odzisungira, dikirani; mdani wanu mdierekezi, monga mkango wobuma, ayendayenda ndi kufunafuna wina akamlikwire.”  Mdierekezi ndi mtsogoleri wa adani enawo.  Amatchedwa “mulungu wa nthawi yino ya pansi pano” mu 2 Akorinto 4:4.  Iyenso ndiye munthu amene anachimwitsa Heva m’munda wa Edene, ndipo Adamu anachimwira Mulungu.  Chimenechi ndi chifukwa chake ife tonse tili ndi chibadwidwe cha uchimo m’matupi athu. (Aroma 5:12) Ndatchula kale, adani athu onse amagwira ntchito pamodzi, koma pa nthawi yomweyo, ali zinthu zosiyana.  Mdierekezi angathe kugwilitsa ntchito dziko lapansi ndi thupi kuti aphuntwitse ife tonse mu machimo.  Ndiponso, amadziwatu anthu a dziko lapansi chifukwa analikukhala pano pa dziko lapansi nthawi yaitali...yochokera ku chiyambi cha chilengedwe.  Kutanthauza kuti kufikira zaka 6000, Satana analikuyang’anira umunthu ndipo amadziwa momwe anthu amaganizira ndi kuchitira m’zochitika zonse.  Ngati munthu akuganiza kuti adzakhala wanzeru koposa mdierekezi, ayenera kukumbukira kuti Mulungu ananena kale kuti ndiye, “…wanzeru woposa Danieli, palibe chinsinsi angakubisire.” (Ezekieli 28:3)  Chimenechi ndi chifukwa chake ungapeze m’malembo kuti timkanize iye, koma tisamenyane naye. (1 Petro 5:9, Yakobo 4:7, Aefeso 6:11-13, Yobu 41:8)  Lola Yehova ndi makamu ake kumenyana ndi Satana. (Zekariya 3:1-2, Chibvumbulutso 12:7-9)  

Nthawi zambiri mdierekezi amadzionetsa yekha m’malo auzimu ndi m’njira zauzimu.  Mu 2 Akorinto 11:13-15, Paulo anatipatsa zoonadi zina za ntchito za mdierekezi.  Paulo ananena apo, “Pakuti otere ali atumwi onyenga, ochita ochenjerera, odzionetsa ngati atumwi a Kristu.  Ndipo kulibe kudabwa; pakuti Satana yemwe adzionetsa ngati mngelo wa kuunika.  Chikufwa chake sikuli kanthu kwakukuru ngatinso atumiki ake adzionetsa monga atumiki a chilungamo; amene chimariziro chawo chidzakhala monga ntchito zawo.”  Nthawi zambiri, anthu amalingalira za chifukwa chimene chimakhalira zipembedzo zambiri zosiyana-siyana m’dziko lapansi lero.  Mdierekezi analikusokoneza kwambiri pakukhazikitsa mipingo yambiri imene imanena kuti ili ndi choonadi.  Atumiki a Satana amanena kuti, “Pali Mulungu m’modzi, koma njira zambiri zosiyana zakufikira Iye”.  Ambuye ananena kale mu 1 Akorinto 14:33, “…Mulungu sali Mulungu wa chisokonezo…”  

Ngati ufuna kukhala wozolowera ndi ntchito za mdierekezi, uyenera kuwerenga Baibulo lako kawirikawiri.  Ukawerenga, kapena suona dzina la mdierekezi m’nkhani imeneyo, komabe ungazindikire ntchito zake.  Tenga nthawi yakuwerenga mavesi amenewa kuti ungakhale wozolowera ndi machenjerero ake.  Genesis 3:1-6, 1 Mbiri 21:1, Yobu 1:6-12, 2:1-7, Mateyu 4:1-11, 1 Akorinto 5:5,  2 Akorinto 2:9-11, Aefeso 4:2-27, 6:12, Akolose 2:15, 2 Atesalonika 2:8-10, 1 Timoteo 1:20, 3:6-7, 2 Timoteo 2:24-26, 1 Yohane 3:8, 4:1-4, Chibvumbulutso 12:9.
KODI TINGAKHALE NDI CHIGONJETSO BWANJI?
Pali zinthu zina tingachite kuti tikhale ndi chigonjetso pa adani athu m’miyoyo yathu yachiKristu.  Ndifuna kukumbutsa iwe pano kuti adani awa sadzasiya kumenyana nafe kufikira tsiku limene tidzachoka dziko lino, choncho uyenera kulabadira nthawi zonse.  Ngati uli ndi chigonjetso pa chinthu china m’moyo wako lero, sikutanthauza kuti udzakhala ndi chigonjetso mawa.  Posasamalira zimene umazipanga zoti upeze chigonjetso, ngati sudzakhala wokhulupirika m’menemo, sudzapeza konse chigonjetsocho!  Pali zinthu zisanu ndi chimodzi zimene ungazichite kuti upeze chigonjetso m’nthawi imene ukulimbana ndi adani athu tsiku lili lonse m’moyo wako wachiKristu.  Posatengera kuti mdani amene akumenya, zimenezi zingathandize ndithu.  Zinthuzi ndi kutenga nthawi ndi Baibulo, kugonjera Mzimu Woyera, kupewa mayesero, kuyanjana ndi anthu oongoka, kuganiza za mpando woweruza wa Kristu, kugwilitsa ntchito mwazi wa Kristu.

KUTENGA NTHAWI NDI BAIBULO

Kufikira tsopano m’maphunziro athu a Baibulo, ndikuyembekeza kuti wamvetsetsa chofunikira cha Baibulo.  Ngati uli ndi chilakolako chakugonjetsa uchimo m’moyo wako, ukufunika kukhala ndi “ubale” wako wa iwe wekha ndi Baibulo.  Baibulo limati mu Masalmo 119:11, “Ndinawabisa mau anu mumtima mwanga, kuti ndisalakwire Inu.”  Ngati wakumbukira nkhani ya Yesu Kristu pamene anayesedwa ndi mdierekezi, ungazindikire kuti nthawi ili yonse imene mdierekezi anayesa Kristu kuti achimwe, Yesu anayankha ndi malembo.  Yesu anagonjetsa mdani wake pogwilitsira ntchito Baibulo.  Mau a Mulungu ndi chida chakumenyera cha Mkristu.  Ngati uwerenga dongosolo la zida zimene Paulo anatchula mu Aefeso 6:10-18, chida chakumenyera chokhacho chimene chinatchulidwa chinali “lupanga la Mzimu, ndilo mau a Mulungu.”  Zina zimene zinatchulidwa m’mavesiwo ndizo zida zakutetezera.  

Wina ananena kale, “Baibulo lidzakusunga kutali ndi uchimo wako, kapena uchimo wako udzakusunga kutali ndi Baibulo!”  Yesu ananena mu Mateyu 4:4, “Munthu sadzakhala ndi moyo ndi mkate wokha, koma ndi mau onse akuturuka m’kamwa mwa Mulungu.”  Ndime yino inaoneka kale m’maphunziro athu.  Mu phunziro loyamba, unawerenga kuti Mkristu amafunika kuwerenga Baibulo lake tsiku lili lonse.  Funso lilipo.  Kodi unalikuwerenga Baibulo lako tsiku ndi tsiku kuchokera ku nthawi imene unali utayamba kuphunzira maphunziro athu?  Malembo amapereka chakudya chauzimu chokwanira choti ungapirire nkhondo za moyo wachiKristu.  Popanda kudya kwauzimu tsiku lili lonse, palibe njira imene udzakhala ndi mphamvu yokwanira yakugonjetsera m’nthawi ya mayesero.  Werenga mavesi amenewa za kutenga nthawi ndi Baibulo.  Masalmo 119:9, Yohane 8:31-32, 15:3, Aefeso 5:26, Ahebri 4:12.
KUGONJERA MZIMU WOYERA

Paulo anati mu Agalatiya 5:16, “Koma ndinena, Muyendeyende ndi Mzimu, ndipo musafitse chilakolako cha thupi.”  Ndime yino imafotokoza bwino zinthu zopezeka mu Aroma 6 za moyo wa chigonjetso.  Palibe njira imene Mkristu angakhale ndi chigonjetso cha pa dziko lapansi, thupi, ndi mdierekezi pokhapokhapo abvomera kuti amafunika chithandizo cha Mzimu wa Mulungu.  Choncho, kudzala ndi Mzimu Woyera ndi chofunikira kwambiri.  Monga mwa malembo, ngati wina akudzala ndi Mzimu, sikutanthauza kuti akulandira zina za Mzimu Woyera, koma Mzimu Woyera akulandira zina za iye!  Poyamba, uyenera kubvomereza kuti thupi lako ndi lakufa. (Aroma 6:6,11 & Akolose 3:3)  Munthu wakufa alibe chilakolako chili chonse.  Munthu wakufa samafunika kanthu.  Munthu wakufa sakhoza kupanga zisankho.  Popeza thupi lako ndi lopachikidwa ndi Kristu, suyenera kusamalira  mtembo!  Pamene wazindikira kuti umunthu wakale wako uli wopachikidwa ndi Kristu, kenaka ungagonjere kwatunthu ku ulamuliro wa Mulungu.  Chimenechi ndi chifukwa chake Paulo anati mu 1 Akorinto 15:31, “Ndifa tsiku ndi tsiku…”  Tsiku and tsiku Paulo anayenera kudzikumbutsa yekha kuti thupi lake lili lakufa ndi kuti asagonjere zilakolako za mtembo (thupi lake).  Chilakolako cha Paulo chinali kumvera Mzimu wa Mulungu m’malo mwa thupi lake.  Tikhale ndi kakhalidwe komweko monga Paulo.  “Koma iwo a Kristu Yesu adapachika thupi, ndi zokhumba zake, ndi zilakolako zake.  Ngati tiri ndi moyo ndi Mzimu, ndi Mzimunso tiyende.” (Agalatiya 5:24-25)  

KUPEWA MAYESERO

Paulo anati mu Aroma 13:14, “Koma bvalani inu Ambuye Yesu Kristu, ndipo musaganizire za thupi kuchita zofuna zake.”  Imodzi ya njira zabwino yakupewa machimo ndi kukhala kutali ndi mayesero.  Langizoli ndi losavuta kwambiri.  Ngati sukufuna kugwa m’dzenje, ukhale kutali ndi dzenje limemelo.  Ngati uli pafupi ndi dzenje, chingatheke kuti ugweremo.  Chimodzimodzi ndi machimo.  Ngati umadziwa mayesero ako ndi ati, chita zonse zimene ungachite kupewa mayesero amenewo.  Mwachitsanzo, ngati uli ndi vuto ndi kumwa mowa, osapita pafupi ndi malo amene amagulitsa mowa.  Ngati umadziwa kuti uli wofoka za kumwa, chinthu choipa kwambiri chimene ungachite ndi kusunga mowa pafupi ndi iwe. Ngati mowa ndi pafupi, kutanthauza kuti ukupereka thupi lako mwayi waukuru wakukwaniritsa chilakolako chake.  Miyambo 4:15 imati, “Pewapo, osapitamo; patukapo, nupitirire.”
Ndiponso ngati ufuna kupewa mayesero, uyenera kukhala wotanganidwa ndi zinthu zabwino!  Pali maneno akuti, “Maganizo aulesi ndi malo a ntchito a mdierekezi.”  Yesu anati, “Chita nazoni malonda kufikira ndibweranso.” (Luka 19:13)  Paulo anati mu 1 Akorinto 15:58, “Chifukwa chake, abale anga okondedwa, khalani okhazikika, osasunthika, akuchuruka mu ntchito ya Ambuye, nthawi zonse, podziwa kuti kuchititsa kwanu sikuli chabe mwa Ambuye.”  Peza zinthu zimene Mulungu amafuna iwe kuchita, ndipo khala wotanganidwa kuzichita mpaka Yesu adzaoneka.  Mayesero adzabwerabe, koma chifukwa ndiwe wotanganidwa ndi zabwino zako, sudzakhala ndi nthawi yakuchimwa!  

KUYANJANA NDI ANTHU ABWINO

Baibulo limati mu 1 Akorinto 15:33, “Musanyengedwe; mayanjano oipa aipsa makhalidwe okoma.”  Paulo anadzudzula Akorinto amenewa chifukwa anayanjana ndi osokeretsa.  Miyambo 13:20 imati, “Ukayenda ndi anzeru udzakhala wanzeru: koma mnzawo wa opusa adzaphwetekedwa.”  Ngati umayenda ndi anthu oipa, nthawi yina ikapita, oipa amenewo adzasokoneza iwe.  Wobadwa mwatsopano umafunika kupeza anthu okhala ndi zikhulupiriro zofanana kuti ukhale ndi chiyanjano nawo.  Sikutanthauza kuti ukhale wamwano kwa ali yense wosakhulupirira.  Koma, ngati ufuna kucheza ndi anthu ena, usankhe mtundu woyenera wa anthu...ndi kuti utenge nthawi ndi opulumutsidwa amene amakhulupirira Baibulo.  Chimenechi ndi chifukwa china choti uyenera kupita ku mpingo umene umakhulupirira Baibulo.  M’mpingo m’menemo, ungapeze anthu okhala ndi zolinga ndi zilakolako zomwezo monga iweyo.  Chifukwa chake timawerenga mu Machitidwe 2:42 za okhulupirira a mpingo woyamba wa ku Yerusalemu kuti, “Ndipo anali chikhalire m’chiphunzitso cha atumwi ndi m’chiyanjano, m’kunyema mkate ndi mapemphero.”  

KUGANIZA ZA MPANDO WOWERUZA WA KRISTU

Ambuye anati mu Deuteronomo 32:29, “Akadakhala nazo nzeru, akadazindikira ichi, akadasamalira chitsirizo chawo!”  Timapanga zisankho zambiri tsiku lili lonse.  Koma nthawi ili yonse umapanga chisankho, ukumbukire kuti tsiku lina, zonse zako zidzaweruzidwa...zimene unaganiza, zimena unanena, zimenenso unachita. Usanachite chili chonse m’moyo wako, uyese kudikira pang’ono ndi kudzifunsa wekha funsoli, “Kodi ndidzakhala ndi manyazi chifukwa cha ichi pa mpando woweruza wa Kristu?”  Kapena ungadzifunse wekha, “Kodi ndidzakhoza kupenyerera m’maso wa Mpulumutsi wanga ndi kumuuza kuti ndinaganiza chimenecho chinali chabwino ndithu?”  Tinaphunzira mpando woweruza wa Kristu kale, tsono palibe chifukwa kuufotokozanso pano.  Komabe, ndi chinthu chabwino cha kukumbutsidwa, makamaka tsiku lili lonse, kuti “udzikonzeretu kukomana ndi Mulungu wako.” (Amosi 4:12)  

KUGWILITSA NTCHITO MWAZI WA KRISTU

Choonadi chabwino kwambiri chimapezeka mu Chivumbulutso 12:11.  Yohane akulankhula apo za mdierekezi ngati wonenera wa abale.  Ndipo Yohane anati mu ndime 11, “Ndipo iwo anamlaka iye chifukwa cha mwazi wa Mwanawankhosa, ndi chifukwa cha mau a umboni wawo...”  Munthu ali yense pa dziko lapansi akhoza kuchimwa.  Ngakhale ukuyesa kwambiri kupewa zoipa, ukhozabe kuchimwa.  Koma zindikira zimene Solomo anati mu Miyambo 24:16.   Ananena apo, “Pakuti wolungama amagwa kasanu ndi kawiri, nanyamukanso…”  Ukamagwa, usafoketsedwe...usaleke.  Mdani wako amafuna iwe kuchita chinthu chomwecho.  Ukamagwa, bvomereza machimo ako, funsa Kristu kukutsuka iwe m’mwazi wake (1 Yohane 1:7,9), ndipo yambanso kumenya nkhondo ya Ambuye.  Chifukwa cha mwazi wa Ambuye Yesu Kristu, tingathe kubwezeretsa chiyanjano ndi Atate wathu  titalephera.  M’menemo, timatha kupitiliza m’moyo mwathu mwachiKristu.  

Ahebri 9:14 imati, “Koposa kotani nanga mwazi wa Kristu amene anadzipereka yekha wopanda chirema kwa Mulungu mwa Mzimu wosatha, udzayeretsa chikumbu mtima chanu kuchisiyanitsa ndi ntchito zakufa, kukatumikira Mulungu wamoyo?”  Kale kale, wolemba wa nyimbo anati, “Ufuna kuwomboledwa kodi?  Ilipo mphamvu m’mwazi wake; Ufuna kugonjetsa zoipa?  Muli mphamvu m’mwazi wake.”  Mwina udzafoketsedwa, koma mu nthawi yomweyo kumbukira kuti mwazi wa Kristu ulipo nthawi zonse kuyeretsa ndi kuteteza iwe kuchokera ku mayesero ndi misampha ya mdani wako.  Usakhale ndi mantha kuthamanga kwa Mulungu ndi kumufunsa kukubisa pansi pa mwazi.  Chifukwa pansi pa mwazi wa Ambuye Yesu Kristu otetezedwatu kuchokera kwa adani athu.






